
Numri i lëndës: 2019:130322 

Datë: 22.02.2023 

Numri i dokumentit:     04001408 

 

C.nr.10/2022 

  

           GJYKATA THEMELORE GJAKOVË – DEGA NË RAHOVEC, Departamenti  i 

Përgjithshëm, Divizioni Civil, gjyqtari Betim Behluli, me bashkëpunëtorin profesional 

Armond Qmega, në çështjen juridike të paditësve I. (B.). H., T. (B.) I., T. (B.) H., dhe B. (B.) H. 

të gjithë nga fshati Ratkoc, Komuna e Rahovecit, të cilën i përfaqëson përfaqësuesi i tij autorizuar 

Q. Q. avokat nga Rahoveci, sipas autorizimit në shkresat e lëndës, kundër të paditurit K. (S.) K. 

nga fshati Ratkoc, Komuna e Rahovecit, tani në adresë të panjohur, të cilit i është caktuar 

përfaqësuesi i përkohshëm Av. R. H. nga Rahoveci, për shkak të vërtetimit të së drejtës së 

servitutit të kalimit, vlera e kontestit 4,900.oo €uro, pas mbajtjes dhe përfundimit të shqyrtimit 

kryesor, dhe zbatimit të provave, më 08.02.2023, morri këtë: 

 

 

A K T GJ Y K I M 

 

I. APROVOHET kërkesëpadia e paditësve I. (B.). H., T. (B.) I., T. (B.) H. dhe B. (B.) 

H. të gjithë nga fshati Ratkoc, Komuna e Rahovecit 

 

II. VËRTETOHET SE paditësit I. B. H., T. B. I., T. B. H. dhe B. B. H. të gjithë nga 

fshati Ratkoc, Komuna e Rahovecit, ka të drejtën e servitutit të kalimit me mjete tërheqëse 

motorike dhe në këmbë nëpër pjesën të parcelës së të paditurit K. S. K. si parcelë shërbyese që 

e mban nr. gjeodezik 1441-0 me kulturë oborr ne sipërfaqe prej 189 m2 dhe shtëpi në sipërfaqe 

prej 16 m2 pjesë kjo që ka prej 29 m2 me dimensionet gjeodezike si në ekspertizë të ekspertit të 

gjeodezisë pjesë që kufizohet në anën veriore me parcelën nr. 1441-0 pronë e paditurit me 

dimensionet 7.87 m, + 2.36 m, + 7.40 m apo në gjatësi të përgjithshme prej 17.63 m, në anën jug 

lindore kufizohet me parcelën nr. 1474-0 pronë shoqërore e Komunës së Rahovecit, me 

dimensione 4.35 m gjatësi, në anën jug perëndimore kufizohet me parcelën 1442-3 pronë e 

paditësit, si pronë dominuese në gjatësi prej 17.76 m, për të hyrë dhe dalë në parcelën e vet nr. 

1442-3 si parcelë dominuese çka i padituri është i detyruar ta njohë këtë të drejtë dhe të duroj - 

të lejoj kalimin e paditëse nëpër këtë pjesë me obligim që murin prej bllokave të betonit me 10 

rende blloka dhe bazë betoni të armuar prej 40 cm lartësi dhe gjatësi 16.76 m dhe lartësi 2.40 m 

dhe gjerësi 0.25 m të i largojë për të lejuar transen e kalimit për paditësit në afat prej 15 ditëve 

nga plotfuqishmëria e aktgjykimit nën kërcenim të ekzekutimit të detyrueshme, si dhe Drejtoria 

për Kadastër, Gjeodezi dhe Pronë në Rahovec, obligohet që të regjistrojë të drejtën e servitutit 

– kalimit të përhershëm të paditësve në librat kadastral, atë në afat prej 15 ditëve nga dita kur 

aktgjykimi e merr formën e prerë, nën kërcënim të ekzekutimit të detyrueshëm. 

 

III. Obligohet i padituri që paditësit t’i paguaj shpenzimet procedurale në shumë prej 

865,oo €uro, po ashtu në afat prej 15 ditëve nga dita e plotfuqishmërisë së këtij aktgjykimi. 

 

 

A r s y e t i m 

Paditësi B. S. H., nëpërmjet përfaqësuesit të tij të autorizuar, ka ushtruar padi kundër të 

paditurit K. S. K., për shkak të vërtetimin e së drejtës së servitutit të kalimit. 

 

Gjykata me aktvendim e saj C.nr.226/2017, prej datës 27.11.2019, të paditurit K. S. K. i 

ka caktuar përfaqësuesin e përkohshëm av. R. H. nga Rahoveci, pasi që sipas konstatimit të 

shërbimit dorëzues nuk gjendet në adresën e cekur, por sipas familjarëve gjendet në Gjermani. 

 

Gjykata me aktvendim e saj C.nr.226/2017, të datës 22.04.2021, e ka ndërprerë 

procedurën për shkak të vdekjes së paditësit B. S. H.. Përfaqësuesi i autorizuar i paditësve e ka 

bërë zgjerimin e padisë në kuptim subjektiv dhe precizimin e kërkesëpadisë. 

Sipas kësaj çështje juridike janë caktuar dhe mbajtur disa seanca, në të cilët janë paraqitur 

përfaqësuesi i paditësve Q. Q., ndërsa për të paditurin K. S. K. av. R. H.. 

 

Përfaqësuesi i autorizuar i paditësve Av. Q. Q. ka deklaruar se ngel në tërësi pranë padisë 

dhe kërkesëpadisë, duke shtuar se baza e padisë është vërtetim i ekzistimit të drejtës së servituti 

të kalimit të palës paditëse në parcelën e palës së paditur, edhe atë me bazë juridike fitimi i së 

drejtës së servitutit në bazë të parashkrimit fitues përkatësisht mbajtjes me mirëbesim, të 

paraardhësit pronësor të palës paditëse, si dhe vetë palës paditëse nëpër një pjesë së të paditurit 

siç është cekur me qartësisht në petitum të kërkesëpadisë. Me qëllim të vërtetimit të 

pretendimeve nga kërkesëpadia, fillimisht me qëllim të ekonomizimit të procedurës i propozoj 

gjykatës që të procedohen në cilësi të dëshmitarit paraardhësi pronësor i palës paditëse 

përkatësisht ish pronari i parcelës dominuese I. H. H. dhe S. Q. H. të cilët janë prezent në gjykatë, 

edhe pse që të dy i kanë noterizuar deklaratat e tyre lidhur me këtë çështje të noteri kompetent, 

edhe atë në rrethanat se parcela dominuese e paditësit, ka pasur të vetmin kalim për hyrje dhe 

dalje nëpër parcelën shërbyese të këtu të paditurit, si dhe gjykata në lidhje me këtë çështje te 

angazhoj ekspertin e gjeodezisë për të dalë në vend të ngjarjes për të bërë identifikim e trasesë 

së servitutit të kërkuar, gjendjen faktike, dhe për të bërë matjet përkatëse me detyrat që do ti 

caktojmë me qartësisht e ato janë që të bëjë matjen e gjatësisë së pjesës pretenduese së servituti 

dhe gjerësinë e saj, që ndodhet në parcelën shërbyese këtu të paditurit, në veçanti duke u bazuar 

në deklaratat e dëshmitarëve si dhe me gjendjen aktuale që është në teren si dhe të bëjë matjen e 

hyrjes ku ndodhet dera e hekurit që ka qenë e paraardhësit profesor përkatësisht e I. H. H., duke 

u mbështetur edhe në fotot që do ti prezantojnë gjykatës e kohës së atëhershme gjithashtu eksperti 

të shërbehet edhe me të dhënat nga gjeoportali - ortofoto nëpër vite pasi që gjendja aktuale ka 

ndryshuar në teren. 

Ndërsa në fjalën përfundimtare ka deklaruar se në bazë të provave të proceduar gjatë të 

gjitha seancave të shqyrtimit kryesor, në mënyrë të padyshimtë, është vërtetuar se paditësit, janë 

pronar legal dhe legjitim të paluajtshmërisë që evidentohet si parcelë kadastrale nr.1442-3, që 

është me kulturë formalisht truall dhe objekt i banimit, në sipërfaqe të përgjithshme prej 138 m2, 

ndërsa paditësi është pronar i paluajtshmërisë që evidentohet si parcelë kadastrale nr.1441-0 me 

kulturë oborr në sipërfaqe prej 189 m2 dhe shtëpia në sipërfaqe prej 16 m2, se pala paditëse pronën 

e vetë si parcelë kadastrale nr.1442-3, e kanë fituar me bazë juridike nga paraardhësit pronësor, 

edhe atë I. (H.) H. dhe Q. (H.) H., pronë kjo e cila e ka pas të drejtën ekskluzive të kalimit në 

këmbë dhe në qere, dhe me mjete motorike, nëpër parcelën e palës paditëse nr.1441-0, e cila e 

drejtë është shfrytëzuar me dekada, pa asnjë pengesë nga ana e palës së paditur, duke e ditur se 

parcela e palës paditëse, të vetmin kalim e ka pas nëpër pronën e palës së paditur. Pala paditëse 

në momentin e fitimit të së drejtës së pronësisë në parcelën dominuese që e mban numrin 

nr.1442-3, i ka pas garancat e plota nga ish pronarët, përkatësisht I. H. dhe Q. H., se parcela 

nr.1442-3, e ka pas të vetmin kalim për hyrje dalje përmes parcelës të paditurit nr.1441-0, pasi 

që ish paraardhësit pronësor të palës paditëse këtë të drejtë e kanë shfrytëzuar, me dekada pa u 

penguar asnjëherë nga pronari i parcelës shërbyese K. S. K., në trasen e rrugës, siç është 

përcaktuar në ekspertizën e ekspertit të gjeodezisë. Në realitet nga shiqimi i gjykatës në vend 

bashkë me palët, përkatësisht përfaqësuesit e tyre dhe ekspertin i gjeodezisë, nga ortofotot, që 

janë pjesë e ekspertizës së ekspertit të gjeodezisë, nga deklaratat të noterizuara të paraardhësve 

pronësor të palës paditëse, dhe ato të dhëna në seancën e shqyrtimit kryesor të datës 28 janar 

2023, përkatësisht të ish pronarëve të parcelës dominuese nr.1442-3, I. H., S. H. dhe Q. H., në 

mënyrë të padyshimtë është argumentuar se pala paditëse, përkatësisht parcela e tyre nr.1442-3, 

si parcelë dominuese, e ka pas të vetmin kalim për hyrje dalje, nëpër parcelën shërbyese nr.1441-

0, pronë e të paditurit, të cilin kalim, paraardhësit pronësor të paditësve, familja e H. H., e ka 

shfrytëzuar me dekada të tëra pa u penguar nga askush, ndërsa pas fitimit të pronësisë, në pronën 

dominuese pala paditëse, e ka vazhduar të drejtën e kalimit deri në momentit kur i padituri, 

krejtësisht në mënyrë të kundërligjshme dhe pa paralajmërim e ka ndërtuar murrin prej bllokave 

të betonit, më qartësisht të përshkruar në ekspertizën të ekspertit të gjeodezisë, duke ia 

pamundësuar palës paditëse, kalimin e lirë për hyrje dalje në parcelën e vetë, edhe pse kur më 

herët nuk u ka bërë pengesë, paraardhësve pronësore, përkatësisht familjes së H. H.. Paditësit 

konsiderojnë se e kanë fituar të drejtën e servitutit të kalimit, në bazë të dispozitave të nenit 54 

të Ligjit për Bazat e Marrëdhënieve Pronësore Juridike, i cili ka qenë në fuqi në kohën e krijimit 

të këtyre raporteve, i cili në mënyrë të qartë cek se e drejta e servitutit, të kalimit, fitohet me 

mbajtje, kur pronari i të mirës dominuese, e që në rastin konkret është paditësi, faktikisht, ka 

realizuar, servitutin e kalimit në kohën prej mbi 20 vitesh, ndërsa pronari i së mirës shërbyese në 

rastin konkret i padituri, nuk ka bërë asnjë kundërshtim. Në saje të të cekurave, dhe provave të 

proceduara materiale, i propozoi gjykatës që pas vlerësimit të të gjitha provave të proceduara në 

mënyrë të gjithanshme, kërkesëpadinë të precizuar të palës paditëse, si në procesverbalin e datës 

08.02.2023, ta miratoj si me bazë dhe ta detyroj të paditurin që të i kompensoj shpenzimet 

procedurale, edhe atë: 104,oo Euro për padi, takës gjyqësore 41,oo Euro, dy seancat e shqyrtimit 

kryesor me nga 135,oo Euro, në emër të ekspertizës së ekspertit të gjeodezisë 180,oo Euro, ose 

gjithsej në shumë prej 595,oo Euro. 

 

Përfaqësuesi i përkohshëm Av. R. H. ka deklaruar se e konteston padinë dhe 

kërkesëpadinë e paditësve, ndërsa nuk kundërshtoi që gjykata së bashku me ekspertin të del në 

vend. 

Ndërsa në fjalën përfundimtare ka deklaruar se pas disa seancave të mbajtura në këtë 

gjykatë dhe vlerësimit të, të gjitha provave të administruara, deklaroi se mbetet në tërësi pranë 

të thënave si në seancat e mbajtura që padia dhe kërkesëpadia e paditësve I. H. etj. të refuzohet 

në mungesë të provave. Gjykata gjatë mbajtjes së seancave ka bërë administrimin e provave, por 

gjendja faktike nuk është konstatuar drejt dhe në mënyrë të plotë. Po ashtu edhe deklaratat e 

dhëna nga dëshmitarët nuk janë të besueshme dhe të njëjtave gjykata nuk duhet të ju fal besimin. 

 

 Për të vërtetuar faktet vendimtare, gjykata i ka zbatuar këto prova: ka bërë shikimin në 

certifikatën e pronësisë për parcelën e paditësit B. H. e datës 23.05.2018, ka bërë shikimin në 

certifikatën e pronësisë të parcelës së të paditurit e datës 07.07.2017, ka bërë shikimin në 

aktvdekjen për të ndjerin B. H. e datës 19.06.2020, ka bërë shikimin në deklaratat të dhëna nga 

I. H., S. H., Q. H. të vërtetuara pranë noterit me datë 06.07.2017, ka bërë shikimin në deklaratave 

të dëshmitarëve I. H. dhe S. H. të dhëna gjatës seancës të datës 18.01.2023, ka bërë shikimin në 

ekspertizën e ekspertit të gjeodezisë Sh. H. të datës 18.01.2023, të cilës i është bashkangjitur 

edhe skica e terrenit në të cilën skicë janë cekur edhe dimensionet e pjesës të parcelës që kërkohet 

servituti. 

 

Pas analizimit dhe vlerësimit të secilës provë veç e veç dhe të gjitha së bashku, duke i 

vlerësuar deklarimet e ndërgjyqësve si dhe duke u bazuar në dispozitat të neneve 7 dhe 8 të LPK-

së, dhe në bazë të bindjes së vetë të lirë, është konstatuar se kërkesëpadia e paditësve është e 

bazuar dhe e njëjta është aprovuar. 

 

Nga provat e zbatuara është vërtetuar kjo gjendje faktike: 

Me shikimin në certifikatën e pronës nr. 1442-3, në sipërfaqe 138 m2, vërtetohet se 

evidentohet në emër të paraardhësit të paditësve B. S. H.. 

 

Me shikimin në certifikatën e pronës nr. 1441-0, në sipërfaqe 205 m2, vërtetohet se 

evidentohet në emër të paditurit K. S. K.. 

 

Me shikimin në aktvdekjen për të ndjerin B. H. e datës 19.06.2020, vërtetohet se prej 

trashëgimtarëve ka lënë paditësit I. H., T. I., T. H. dhe B. H.. 

 

Me shikimin në deklaratën e dhënë nga I. H. të vërtetuara pranë noterit me datë 

06.07.2017, nga e cila deklaruar se ai së bashku me vëllain e tij Q. H. parcelën kadastrale 

nr.1442-3, i’a kanë tjetërsuar B. S. H. dhe i’a kanë bartur në emrin e tij pranë Drejtorisë së 

Gjeodezisë ngase janë paguar me çmimin e shitblerjes ashtu siç janë marrë vesh. Hyrje – daljen 

dhe trasenë e kalimit e kanë shfrytëzuar pa asnjë pengesë nga K. (S.) K. prej mbi 40 vite, deri në 

fund të vitit 2016, kur i K., pa paralajmërim e ndërton murin prej betoni dhe bllokave të betonit 

duke i pamundësuar kalimin normal për hyrje – dalje në shtëpinë e tij. 

 

Me shikimin në deklaratën e dhënë nga S. H. H. të vërtetuara pranë noterit me datë 

06.07.2017, nga e cila ka deklaruar se është i biri i H. ( I. ) H., për ndryshe babai i im, H. dhe H. 

H. babai i Q. dhe I. H. janë vëllezër, dhe unë jam i lindur dhe i rritur në shtëpinë që ndodhet në 

parcelën nr. 1442-3, e cila i takon djemve të xhaxhait tim, Q. dhe I. H., ndërsa në këtë parcel 

edhe babai i im H. H., e ka pas shtëpinë, por atë shtëpi i'a kemi lënë xhaxhait tonë H. H. ndërsa 

ne kemi dalë në Gjakovë. Shtëpia e xhaxhit tim, dhe shtëpia e jonë që ka qenë në parcelën nr. 

1442-3, gjithmonë ka pas hyrje - dalje nëpër parcelën e K. ( S.) K. parcela me nr. 1441, dhe në 

hyrje xhaxhi i ynë, H. H. ka ndërtuar derën hyrëse me shtylla të betonit, dhe derë prej hekuri, në 

dimensione prej 2.50 m, ndërsa në skaj të kësaj dere ka qenë edhe objekti i WC-së me dimensione 

prej 1x1 m. Shtegu i rrugës për hyrje - dalje për në parcelën e xhaxhait tonë ku ndodhet edhe 

shtëpia e banimit, ka qenë rreth 3 - 4 m gjerësi, dhe është shfrytëzuar pa asnjë penges nga askush, 

e aq më pak nga familja e K. ( S. ) K.. 

 

Me shikimin në deklaratën e dhënë nga Q. Sh. H. të vërtetuara pranë noterit me datë 

06.07.2017, nga e cila ka deklaruar se është i biri i Sh. ( I. ) H. nga Ratkoci, dhe se I. ( H. ) H. 

dhe Q. ( H. ) H. i kam bijtë e axhës, ngase babai i im Sh. H. dhe babai i Q. dhe I. H., H. H. janë 

vëllezër, dhe se dikur kemi jetuar në një bashkësi familjare. Mirë e di që xhaxhai i imë H. ( I. ) 

H., me familjen e tij të ngushtë, të bijtë Q. dhe I. kanë jetuar në shtëpinë e tyre të banimit që 

ndodhet në parcelën kadastrale nr. 1442-3, që ka sipërfaqe të përgjithshme prej 138 m2. Mirë e 

di se parcela e xhaxhait tim H. H. me numër të lartcekur, ku ndodhet edhe shtëpia e banimit, 

kufizohet në njërën anë me parcelën nr. 1441, që evidentohet në emër të K. ( S. ) K., për ndryshe 

kojshi i moqëm i yni. Xhaxhai i imë H. H. me familjen e tij të ngushtë, prej sa e di unë prej mbi 

50 vite mbrapa, për të hyrë dhe dalë nga parcela e vet nr. 1442-3, ka kaluar nëpër pjesën e 

parcelës nr. 1441, dhe në hyrje të kësaj parcele, e që kufizohet me parcelën time, të cilën unë e 

kam tjetërsuar, e ka pas të ngritur derën hyrëse, me shtyllat e betonit, dhe derën prej hekuri, në 

dimensione rreth 2.20 m, e ngjit me të edhe një objekt tualeti rreth 1x1 m. Derën hyrëse, e ka 

shfrytëzuar për të kaluar - hyrë dhe dalë në parcelën e vet në tërë gjatësinë e parcelës nr. 1441, 

të K. ( S. ) K. edhe atë në gjerësi prej rreth 3.5 m përkatësisht 4 m. 

 

Dëshmitarit I. H. pasi që i është tërhek vërejtja që të flasë të vërtetën me pasojat juridike 

ka deklaruar: prona për të cilën bëhet fjalë në këtë çështje ka qenë pronë e familjes tonë kjo 

parcelë ka pasur dalje në rrugën kryesore të fshatit respektivisht në qendër të fshatit deri në 

momentin që është mbyllur nga ana e K. duke ndërtuar murin e ri. Këtë pronë ne ja kemi shitur 

babit këtu të paditësve të ndjerit B. H. por në momentin e shitjes rruga ka ekzistuar por për shkak 

të pakënaqësisë së K. se pse e kanë blerë këta i njëjti e ka mbyllur rrugën. Në pyetjen e 

përfaqësuesit të paditësit ka deklaruar se kjo prone ka qenë e jona me parë ja kemi shitur B. H. 

dhe kjo pronë të vetmen dalje e ka pasur pikërisht rrugën që tani është mbyllur dhe unë jam 

martuar dhe vëllezërit e mi dhe nuset tona janë ardhur në derën që tani nuk ekziston më tani dhe 

kjo parcelë nuk ka dalje tjetër. Murin e ka ndërtuar në shenjë revolte pse unë ja kam shitur B. it 

i njëjti e ka ndërtuar murin në mes të rrugës duke ja pamundësuar hyrjen dhe daljen në parcelë. 

Rruga ka qenë e gjerë rreth 4 m, dhe ka pasur gypa të kanalizimit, disa pemë, dhe gypa të ujit të 

pijes. Ndërsa në pyetjen e përfaqësuesit të përkohshëm ka deklaruar se parcela nr.1441 është e 

K. K., ka kaluar nëpër parcelën e tij dhe të parët e tij kanë kaluar nëpër parcelën e tij. Kur e kanë 

shitur parcelën i kanë treguar të ndjerit B. që parcela e tij ka rrugë për hyrje dhe dalje. 

 

 Dëshmitarit S. H. pasi që të njëjtit iu është tërhequr vërejtja që të flas të vërtetën dhe 

gjithë atë që dinë lidhur me çështjen kontestimore dhe pasi që i njëjti është njoftuar për pasojat 

e deklarimit të rremë i njëjti ka deklaruar se në pronën që është objekt kontesti respektivisht 

rruga e cila ka figuruar në emër të K. ne kemi pasur qasje për të hyrë në parcelat që ka qenë 

pronë e familjes tonë. Më kujtohet shumë mirë e gjithashtu e njoftoj gjykatën se un kam lindur 

në shtëpinë që ka qenë e ndërtuar në parcelën të cilën familja jona ia ka shitur B. kohë më parë, 

pasi që pozicioni i parcelës ka qenë i tillë që nuk kemi pasur qasje tjetër në parcelën tonë sa e 

mbaj në mendje në vetëm time ne vazhdimisht kemi kaluar në një cep-kënd të pronës së K. dhe 

gjithmonë e kemi shfrytëzuar si rrugë pa u penguar nga askush ndërkaq pasi që këtë pronë e ka 

blerë tani i ndjeri B. në shenjë pakënaqësie K. e ka ndërtuar një mur me blloka dhe me këtë rast 

e ka mbyllur rrugën duke larguar derën e hekurit që ka qenë dhe duke ja pamundësuar hyrjen 

dhe daljen në parcelë B. më shumë nuk di se çka të deklaroj. Në pyetjen e përfaqësuesit të 

përkohshëm ka deklaruar se gjatë kohës sa kanë kaluar nuk i ka penguar askush që të hyjnë dhe 

të kalojnë, sa është në dijeni K. K. gjendet jashtë vendit shumë rrallë vjen në fshatin Ratkoc. 

 

Me shikimin në ekspertizën e ekspertit të gjeodezisë Sh. H. të datës 18.01.2023, të cilës 

i është bashkangjitur edhe skica e terrenit në të cilën skicë janë cekur edhe dimensionet e pjesës 

të parcelës që kërkohet servituti, ka konstatuar se pjesa e parcelës nr. 1441-0 ZK Ratkoc e që 

evidentohet në emër të paditurit K. K., që pretendohet e drejta e servitutit të kalimit nga ana e 

palës paditëse ka sipërfaqen prej 29 m2, pjesë kjo e cila kufizohet si vijon: në anën veri 1441-0 

pronë e paditësit me dimensione 7.87m, + 2.36, + 7.40m me gjatësi të përgjithshme 17.63. Në 

anën jug - lindore kufizohet me parcelën nr. 1474-0 pronë shoqërore e komunës së Rahovecit me 

dimensione 4.35m. Në anën jug perëndimore kufizohet me parcelën 1442-3 pronë e paditësit me 

dimensione 16.76 m. Në pjesën kontestuese e cila pretendohet si pjesë e servitutit nga ana e palës 

paditëse, është i ndërtuar muri prej bllokave të betonit me 10 rende blloka betoni dhe me bazë 

betoni të armuar prej 40cm. me gjatësi 16.76m, me lartësi 2.40 m si dhe gjerësi 0.25m, po ashtu 

kam gjetur se pala e paditur, në parcelën nr.1474-0 pronë shoqërore e komunës, e që kufizohet 

me pjesën pretenduese si servitut e ka të ndërtuar derën  metalit me gjatësi 2.60m. Pjesa 

pretenduese e servitutit në skicën e terrenit me matje dhe përkufizimet gjeodezike është e 

paraqitur me ngjyrë të kuqe, skica është pjesë e ekspertizës. 

 

Si fakte relevantë në këtë çështje juridike, gjykata murr për bazë, se është argumentuar 

fakti se i paditësi ka të drejtën e kalimit nëpër parcelën 1441-0, rreth mbi 40 vite, si dhe provave 

tjera të vërtetuara. 

 

Ligji për Pronësi dhe të Drejtat tjera Sendore me dispozitën e nenit 252 parasheh se: 

Servituti sendor është e drejta e pronarit përkatës të një paluajtshmërie (paluajtshmëria 

dominuese) që një paluajtshmëri tjetër (paluajtshmëria shërbyese) në një mënyrë të caktuar ta 

shfrytëzojë apo të ndaloj kryerjen e veprimi të caktuar ose të përjashtoj ushtrimin e së drejtës së 

caktuar, të cila rrjedhin nga e drejta e pronësisë në paluajtshmerinë shërbyese. 

Gjykata gjatë vendosjes ka vlerësuar deklarimet e palës paditëse, ekspertizës të ekspertit 

të gjeodezisë, deklaratat të dëshmitarëve si dhe kundërshtimet e palës së paditur gjatë procedurës, 

mirëpo kundërshtimet e palës së paditur nuk e ka pranuar si të bindshme pasi që nuk përputhen 

më faktet e çështjes të provuara, ngase nuk kemi të bëjmë me konstituimin e servitutit por me të 

drejtën e kalimit të cilën rrugë, pasi që paditësit në momentin e fitimit të së drejtës së pronësisë 

në parcelën dominuese që e mban numrin nr.1442-3, nga ish pronarët, përkatësisht I. H. dhe Q. 

H., se parcela nr.1442-3, e ka pas të vetmin kalim për hyrje dalje përmes parcelës të paditurit 

nr.1441-0, pasi që ish paraardhësit pronësor të palës paditëse këtë të drejtë e kanë shfrytëzuar, 

me dekada pa u penguar asnjëherë nga pronari i parcelës shërbyese K. S. K., në trasen e rrugës, 

siç është përcaktuar në ekspertizën e ekspertit të gjeodezisë. 

 

            Në bazë të gjendjes faktike të cekur më lartë e duke u mbështetur në dispozitën e nenit 

252 të Ligjit për Pronësi dhe të Drejta tjera Sendore, si dhe neneve 143 dhe 254 dhe 319 të LPK-

së ka vendosur si në dispozitiv të aktgjykimit.  

          

Vendimi mbi shpenzimet procedurale është mbështetur në dispozitën e nenit 452 të LPK-

së të cilët kanë të bëjnë dhe atë për padi 104,oo €uro, taksat gjyqësore 41,oo €uro, për 

përfaqësime për 2 seanca gjyqësore me nga 135,oo € gjithsej 270 €, në emër të ekspertizës për 

ekspertin e gjeodezisë shumën 180,oo €, në emër të përfaqësimit të përfaqësuesit të përkohshëm 

për 2 seanca gjyqësore me nga 135,oo € gjithsej 270 €, të gjitha në shumë të përgjithshme prej 

865,oo €uro. 

 

GJYKATA THEMELORE GJAKOVË – DEGA NË RAHOVEC, 

C.nr.10/2022, më datë 08.02.2023 

 

   B. Profesional                                                                                                  Gjyqtari                                                                                                                                                                                                     

Armond Qmega                                                                                              Betim Behluli                                             

  

              

 

UDHËZIM JURIDIK: Kundër këtij aktgjykimi është e lejuar ankesa në afat prej 15 ditëve,  

                                        nga dita e pranimit të këtij aktgjykimi, ankesa paraqitet nëpërmjet 

                            të kësaj gjykate, për Gjykatën e Apelit – Divizioni Civil në Prishtinë.

                                            

 


